
NOTA DE PRENSA DA ASOCIACIÓN GALEGA PARA A DEFENSA DA SANIDADE 
PÚBLICA. 7 DE OUTUBRO DO 2026. 

A Federación de Asociacións para a Defensa da Sanidade Pública (FADSP acaba de 
publicar o 12º informe de privatización das CCAA que mostra que: a poboación 
galega, é a que máis aporta do seu peto para sanidade, un gasto medio de 659 
euros/persoa 

O Gasto Sanitario Público (GSP) do SERGAS para 2026 é de 5.536 M de euros, 670M 
máis que no ano 2023, o que debería cubrir toda a atención sanitaria de galegas e 
galegos, se non fora pola política privatizadora da Xunta do PP, que medra ano tras 
ano.  

A suma de gasto en concertos (sanitarios e non sanitarios), gasto farmacéutico 
(receitas e hospitalario) e material sanitario é de 2.252 M, e o gasto en 
investimentos 338 M de euros. 

Un total de 2.640 M de euros (47,7% do GSP) que acaba en mans das empresas 
privadas, mentres as familias galegas teñen que aportar moitos cartos do seu 
peto, e non sempre poden asumilo. Segundo a Enquisa de Saúde en España, un 
de cada cinco fogares, sofre exclusión, vinculada á saúde, debido a dificultades 
económicas para comprar medicamentos ou seguir tratamentos non cubertos, 
especialmente entre persoas con enfermidades crónicas. 

As listas de agarda son o principal motor da privatización.  Estas medran de dúas 
maneiras, freando o funcionamento dos centros sanitarios públicos (escaseza de 
profesionais na AP, peche polas tardes dos quirófanos e dos equipos de alta 
tecnoloxía...) e coa dobre dedicación público-privada dos xestores das listas de 
agarda, os xefes de servizo, impulsada por Rueda coa xeralización do 
complemento de exclusividade.  

Os servizos de admisión dos hospitais públicos teñen a orde de “derivar os 
pacientes menos complexos e máis rendibles aos centros privados”. Os 
pacientes con procesos máis complexos esperan meses a ser atendidos e 
consumen máis fármacos durante máis tempo, o que aumenta o beneficio das 
empresas farmacéuticas nun perverso círculo vicioso: a máis privatización máis 
lista de agarda e a máis lista de agarda máis privatización. 



O gasto farmacéutico xa supera o 30% do GSP en Galicia, se sumamos os 1.000 
M de euros en Receitas e os 680 M de euros de Gasto farmacéutico hospitalario. 
O incremento do consumo e os prezos disparatados dos fármacos hospitalarios xa 
conseguiron o obxectivo de facerse con 1 de cada 3 euros do gasto público galego 
por parte das empresas farmacéuticas, e medrando... 

Segundo o informe de privatización do Ministerio de Sanidad: Galicia (40,1%) 
xunto con Murcia (40,4%) son as CCAA que máis financiación pública aportan 
aos hospitais privados concertados, máis do dobre da media de CCAA, de 
17,6%. O negocio destes hospitais céntrase nas urxencias banais, que poderían 
resolverse na AP (benefícianse das longas agardas existentes en AP) e na 
realización de probas diagnósticas, o que explica que, a pesar da renovación e 
compra de novos equipos de Alta Tecnoloxía Sanitaria en Galicia con fondos Next 
Generation (plan Inveat), ocupamos o 4º posto en número de equipos de Alta 
Tecnoloxía nos centros privados (Informe da FADSP), e o SERGAS segue a derivar 
tanto ou máis pacientes que antes (incremento dun 30 % de Resonancias 
Magnéticas derivadas a Galaria SA entre 2024 e 2025). 

A privatización é o problema de Saúde Pública máis importante de Galicia. 
Desprivatizar é unha decisión estratéxica, para aumentar a eficiencia da Sanidade 
Pública, e tamén ética, polos costes en mortalidade demostrados, como reflicte o 
estudo da privatización do NHS en Inglaterra “ A externalización ao sector privado 
coincidiu cun aumento significativo das taxas de mortalidade evitable, polo 
deterioro na calidade dos Servizos sanitarios” (Revista Lancet 2022) 

 

 

 


